
Ushbu maqolada fond bozori va unda tijorat banklarining hozirgi kundagi oʻrni, tijorat banklari fond 

bozorining eng muhim ishtirokchilaridan biri ekanligi, Respublikamiz banklarining fond bozoridagi 
faoliyatini takomillashtirish zarurligi haqida ma’lumotlar va tavsiyalar keltirilgan. 

Kirish. Har qanday mamlakat iqtisodiyotida biz koʻrishimiz 

mumkinki, ayrim tarmoqlarda pul mablag‘lari yetishmay turgan bir 

paytda, ba’zi tarmoqlarning koʻp miqdorda pullari vaqtincha boʻsh 
turadi. Bir tarmog‘ning mablag‘i ma’lum vaqt mobaynida ortiqchalik 

yoki yetishmay qolishligi navbatma-navbat almashib kelishini hisobga 

olgan holda, mablag‘i yetadigan va shu mablag‘ga yetishmovchiligi bor 
boʻlgan bir qancha tarmoqlarni bir-birlari bilan uchrashtiradigan soha bu 

moliya bozori, ya’ni fond birjasi hisoblanadi.  

Oʻzbekiston qimmatli qog‘ozlar bozori oʻz rivojlanishining 
dastlabki bosqichida boʻlib, tijorat banklari faoliyati samaradorligini 

toʻxtovsiz oshirib borish jarayonini boshqarish amaliyotini 

takomillashtirish borasida bir qator dolzarb muammolarning mavjudligi 
va ularni hal qilishga qaratilgan ilmiy taklif va amaliy tavsiyalarni ishlab 

chiqishning zarurligi ushbu mavzuni tadqiq etish naqadar muhimligini 

koʻrsatib beradi. 
Tijorat banklari fond bozorining eng muhim ishtirokchilaridan biri 

hisoblanadi. Biroq, bank tizimida toʻplangan moliyaviy salohiyatga 

qaramay, zamonaviy fond bozorining xususiyatlari banklarga uni toʻliq 
amalga oshirishga imkon bermayapti. Bunga asosiy sabab sifatida esa 

iqtisodiyotning investitsiyalarga muhtoj boʻlgan tarmoqlarida koʻpchilik 

korporativ qimmatli qog‘ozlarning yuqori risklari va past likvidligi bilan 
bog‘liqligi koʻrsatiladi.  

Fond bozorida tijorat banklarini qimmatli qog‘ozlari 

rivojlanishining asosiy vazifasi faqat aksiyalar bozorini rivojlantirish 
emas, balki kapitalizatsiya darajasini oʻstirish, banklarning nolikvid 

aktivlarini likvid aktivlarga aylantirish faoliyatini takomillashtirishdan 

iboratdir. Qimmatli qog‘ozlar bozorida koʻp miqdordagi 
sarmoyadorlarning mablag‘larini yig‘ib, uni turli xil qoʻyilmalar uchun 

taqsimlashi lozim. Bu bozorning hajmdorligiga va xilma-xilligiga, ya’ni 

muomaladagi qimmatli qog‘ozlarning mumkin qadar sarmoyadorlar 
oʻrtasida tarqatilishiga bog‘liq hisoblanadi. 

Mamlakatda qimmatli qog‘ozlar bozorining rivojlanishi 

avvalambor, uning ishtirokchilariga yuqori foyda olib kelsa, boshqa 
tomondan uning likvidligini ta’minlashga xizmat qiladi.  

Mavzuga doir adabiyotlar tahlili. Ta’kidlash joizki, xalqaro 

amaliyotda “fond bozori”ga nisbatan berilgan ilmiy ta’riflar borasida 
turlicha talqinlar mavjud boʻlib, ular bir-biridan farqlanadi va yagona 

yondashuvni tashkil etmaydi. Shu sababli, fond bozori va qimmatli 

qog‘ozlar bozori borasida iqtisodchi olimlar oʻrtasida bahsli bir qancha 
masalalar hanuzgacha davom etayotgan boʻlsada, xorijlik iqtisodchi 

olimlarning bergan ilmiy ta’riflari va fikrlari ham juda qiziqarli boʻlib, 

ularning ayrimlarini tadqiq etishni lozim topdik. Shu jumladan, xorijlik 
iqtisodchi olimlardan Raymon Barr fond bozoriga quyidagicha ta’rif 

beradi: “Fond bozori texnik institut sifatida boʻsh pul mablag‘larini qayta 

taqsimlash funksiyasini bajaradi, mulk huquqiga baho beradi, risklarni, 
ishchi aylanmasida ishtirokchilar oʻrtasida ma’lumotlarni qayta 

taqsimlaydi. Shu bois fond bozori deyilganda jamg‘armalarni yig‘uvchi 

 
1 Барр Р. Политическая экономия. Т.-М. Международные отношения, 1995 г 
2 М. Грегори. Принципы экономикс. – СПб.: Питер Кем., 1999, С.538. 
3 Макконнелл К.Р., Брю С.Л. Экономикс. – М: Инфра М, 2003, С.62 

va bir joyga jamlovchi uzoq muddatli boʻsh turgan kapitallar 

bozori tushuniladi. Ushbu mablag‘lar uzoq muddatga tegishli 

tarmoqlarga yoʻnaltiriladi”1. Fikrimizcha  Raymon Barr fond bozorini 
avvalo, texnik institut sifatida koʻradi, uni boʻsh pul mablag‘larini, 

risklarni va ma’lumotlarni ishtirokchilar oʻrtasida qayta taqsimlashini 

e’tirof etadi hamda uni jamg‘armalarni yig‘uvchi va bir joyga 
jamlovchi uzoq muddatli boʻsh turgan kapitallar bozori sifatida 

tushunadi. Oʻz navbatida, ushbu mablag‘lar uzoq muddatga tegishli 

tarmoqlarga yoʻnaltirilishini aytadi. 
Xususan, xorijlik zamonaviy va taniqli iqtisodchi olimlardan biri 

Gregori Menkyu shunday ta’rif beradi. “Koʻp hollarda fond bozoriga oid 

shunday ta’rif tez- tez uchraydi, ya’ni u xohlovchi shaxslarga jamg‘arma 
qilish, aksiya va obligatsiya bozorida oʻz mablag‘larini qarzdorlarga 

berish imkonini beruvchi moliyaviy muassalar yig‘indisidir” 2. Ushbu 

ta’rifda G. Menkyu fond bozorini mazkur bozor ishtirokchilariga 
jamg‘arma qilish, aksiya va obligatsiya bozorida oʻz mablag‘larini 

qarzdorlarga berish imkonini beruvchi moliyaviy muassalar yig‘indisi 

sifatida e’tirof etadi hamda uning ta’rifi mazmun jihatidan Raymon 
Barrning ta’rifidan keskin farq qiladi. 

Xorijlik zamonaviy va taniqli iqtisodchi olimlar K.R. Makkonnell 

va S.L. Bryu shunday ta’rif beradi: “Fond bozori-kapital mablag‘larini 
tavsiya etuvchi va sotib oluvchilarni bir joyga jamlovchi institutdir”3. 

Mazkur ta’rifda K.R. Makkonnell va S.L. Bryular fond bozorini eng 

avvalo, kapital mablag‘larini tavsiya etuvchi va sotib oluvchilarni bir 
joyga jamlovchi institut sifatida e’tirof etadi hamda ularning ta’rifi 

mazmun jihatidan oldingi olimlarning ta’rifidan farq qiladi. 

Shuningdek iqtisodchi professor Sharbat Abdullayevaning “Bank 
ishi” darsligida fond bozoriga “Fond birjasi qimmatli qog‘ozlar bilan 

oldi-sotdisi oʻtkaziladigan joy”4 deya ta’rif berilgan. 

Fond bozorining oʻzi qimmatli qog‘ozlarning kelib tushish vaqti va 
usuliga qarab birlamchi hamda ikkilamchi bozorlarga ajratiladi. 

Birlamchi bozor – Fond bozorining asosi hisoblanadi. Unda birinchi 

marta chiqarilayotgan qimmatli qog‘ozlar joylashtiriladi. Birlamchi 
bozorning asosiy qatnashchilari qimmatli qog‘oz emitentlari va 

investorlardir. Investitsiya qilish uchun asosiy va aylanma moliyaviy 

kapital zaxiralariga muhtoj boʻlgan emitentlar fond bozorida qimmatli 
qog‘ozlar taklifini belgilaydi. Oʻz kapitalini qoʻllash uchun foydali 

soha izlovchi investorlar qimmatli qog‘ozlarga talabni shakllantiradi. 

Birlamchi bozorda vaqtincha erkin pul mablagʻlarini jalb etish amalga 
oshiriladi. Lekin birlamchi bozor jamg‘armani faqat milliy iqtisodiyot 

koʻlamidagina kengaytirish bilan chegaralanmaydi. Unda erkin pul 

mablag‘larining iqtisodiyot tarmoqlari va sohalari boʻyicha taqsimlanishi 
ham sodir boʻladi. 

Tadqiqot metodologiyasi. Ushbu tadqiqot ma’lumotlari rasmiy 

manbalardan olingan, taniqli iqtisodchi olimlarning fond bozori va unda 
tijorat banklarining tutgan oʻrni muаmmоlаrini ilmiy-nazariy 

qarashlarini qiyosiy tahlil qilish, xorij tajribalarini umumlashtirish va 

4 Sh.Z.Abdullayeva. Bank ishi. –Darslik, –T Iqtisod-moliya, 2017-y ,220 b 

mamlakatimizda erishilayotgan yutuqlar boʻyicha olingan natijalarga 

tayangan holda fond bozorini oʻrganishga erishilgan.   

Tahlil va natijalar. Oʻzbekiston Respublikasi Prezidentining 

2022-yil 28-yanvardagi “2022-2026-yillarga moʻljallangan yangi 

Oʻzbekistonning taraqqqiyot strategiyasi toʻg‘risida”gi PF-60-son 
farmonidagi strategiya dasturida ustuvor yoʻnalishlardan biri boʻlgan 

milliy iqtisodiyotni jadal rivojlantirish va yuqori oʻsish sur’atlarini 

ta’minlash yoʻnalishida mamlakatimizda kapital harakatini bosqichma-
bosqich erkinlashtirish hamda yirik korxonalarni va ulardagi ulushlarni 

(aksiyalarni), shu jumladan fond birjasi orqali xususiylashtirish; davlat 

ulushiga ega tijorat banklarida transformatsiya jarayonlarini yakunlab, 
2026-yil yakuniga qadar bank aktivlarida xususiy sektor ulushini 60 

foizgacha yetkazish kabi maqsadlar belgilab olingan. 5  Ushbu 

maqsadlarning qoʻyilishi ham mavzuimiz dolzarbligini belgilab beradi. 
Soʻnggi yillarda banklarimizning iqtisodiyotni qoʻllab-

quvvatlashdagi roli oshib bormoqda. Bu esa, oʻz navbatida Oʻzbekiston 

banklarining fond bozoridagi faoliyatini takomillashtirish zarurligini 
asoslab beradi. 

Shu bilan birgalikda, bu sohada koʻpgina muammolar hozirda ham 

oʻz yechimini topa olmay qolmoqda. Respublikamizdagi banklarning 

aksariyati fond bozoriga sekinlik bilan kirib bormoqda va buning 

natijasida ushbu bozorda banklararo raqobat past darajada saqlanib 

kelinmoqda. Mazkur muammolarni hal etishda banklarning fond 
bozorida investitsiya muhitini va qimmatli qog‘ozlarning oldi-sotdisini 

yaxshilashdagi ishtirokini, ya’ni banklarning fond bozoridagi faoliyatini 

rivojlantirishni ilmiy asosda oʻrganish bugungi kunda oʻz dolzarbligini 

saqlab qolmoqda. 

Fond birjasi – qimmatli qog‘ozlar savdosiga moʻljallangan 

uyushgan bozordir. Bu qimmatli qog‘ozlar xaridori hamda sotuvchisi 

uchrashadigan joy hisoblanadi. 

Misol uchun: dunyodagi yetakchi fond birjalariga NYSE, 
NASDAQ, LSE va boshqalar kiradi. 

 “Toshkent” Respublika fond birjasi – Oʻzbekiston Respublikasi 

hududidagi yagona fond birja hisoblanadi. U 1994-yil 8-aprelda tashkil 
etilgan boʻlib, hozirda u yerda 99 ta kompaniya oʻz aksiyalari va 4 ta 

emitent (aksiya chiqaradigan kompaniya) oʻz obligatsiyalari bilan savdo 

qiladi. 
Roʻyxatga olingan qimmatli qog‘ozlar birjalarga joylashtiriladi, u 

yerdan ularni jismoniy va yuridik shaxslar – investorlar xarid qilishi 

mumkin. 
Qimmatli qog‘ozlar markaziy depozitariysi  – qimmatli 

qog‘ozlarni saqlash, yuritish, harakatini hisobga olish yagona tizimini 

ta’minlaydigan hamda boshqa turdosh xizmatlarni koʻrsatadigan 
tashkilot. (Markaziy depozitariy oʻz faoliyatini Vazirlar Mahkamasining 

1999-yil 21-maydagi 263-sonli “Qimmatli qog‘ozlarning markaziy 

depozitariysini tashkil etish va uning faoliyati masalalari toʻg‘risida”gi 

qaroriga muvofiq, majburiy litsenziyalashsiz amalga oshiradi).6 

Iqtisodiy adabiyotlarda “qimmatli qog‘ozlar bozori” va “fond 

bozori” degan atamalarni sinonim sifatida talqin etilib boriladi. Ushbu 
atamalarga izoh beramiz. Qimmatli qog‘ozlar bozorining ishtirokchilari 

tarkibiga va undan narx-navoni shakllanishiga asosan quyidagi ikki 

guruhga ajratish mumkin. 
 

 

 
 

 

 

 

 

 

 

 

 

 

 

 

1-rasm. Qimmatli qog‘ozlar bozorining tarkibi7 

 

1. Fond bozori. Ushbu bozorda emitent va boʻlajak sarmoyador 
bevosita ishtirok etmaydilar. Bu bozorda albatta moliyaviy vositachi 

(broker yoki diller) ishtirok etadi. Fond bozorida aksiyalar, 

obligatsiyalar, davlat qimmatli qog‘ozlari sotiladi. Bundan tashqari, fond 
bozorida qimmatli qog‘ozlar ularga boʻlgan talab va taklif asosida 

sotiladi yoki xarid qilinadi. 

2. Boshqa qarz majburiyatli qimmatli qog‘ozlar bozori. Ushbu 
bozorda emitent va boʻlajak sarmoyador hech qanday moliyaviy 

vositachi yordamisiz bevosita oldi – sotdini amalga oshiradilar. Ushbu 
bozorda depozit sertifikatlari, depozit – jamg‘arma sertifikatlari va 

veksellar savdosi amalga oshiriladi. Shunisi diqqatga sazovorki, boshqa 

qarz majburiyatli qimmatli qog‘ozlar bozorida qimmatli qog‘ozlar ularga 
boʻlgan talab va taklif asosidagi narxda emas, balki oldindan belgilangan 

narxlar hamda shartlar asosida sotiladi. 

Banklarning qimmatli qog‘ozlar bozoridagi alohida mavqeyi 
shundan iboratki, ular boshqa xoʻjalik yurituvchi subyektlardan farqli 

ravishda, ushbu bozor qatnashchisi sifatida bir vaqtning oʻzida bir necha 

vazifalarda, xususan: aksiyalar, depozitlar va omonatlar (jamg‘arma) 
sertifikatlari hamda bank veksellari emitentlari sifatida; boshqa xoʻjalik 

yurituvchi subyektlar va davlat qimmatli qog‘ozlarini sotib oluvchi 

sarmoyadorlar sifatida; oʻz mijozlariga maslahatlar beradigan, depozitlar 
operatsiyalarini bajaruvchi, qimmatli qog‘ozlarga investitsiyalar qilish 

uchun ularga berilgan qimmatli qog‘ozlar va pul mablag‘larini 

boshqarish boʻyicha xizmatlar koʻrsatadigan investitsiya muassasalari 
sifatida qatnashishi mumkin. 

Bir vaqtning oʻzida tijorat banklari qimmatli qog‘ozlar bozorining 

umumiy infratuzilmasining tarkibiy qismidir va ushbu vazifada ularning 
roli nihoyatda katta, sababi amaliyotda qimmatli qog‘ozlar bozorining 

har bir ishtirokchisi tijorat bankining xizmatisiz ish olib bora olmaydi 

hamda tijorat banki ularning joriy hisob-kitob raqami va boshqa hisob 
raqamini ochadi, ularda pul mablag‘larini, shu jumladan, qimmatli 

 
5  O‘zbekiston Respublikasi Prezidentining 2022-yil 28-yanvardagi “2022-2026-yillarga 

moʻljallangan Yangi Oʻzbekistonning taraqqqiyot strategiyasi toʻgʻrisida”gi PF-60-son farmoni. 

Oʻzbekiston Respublikasi qonun hujjatlari toʻplami. – Toshkent, 2022. 
6 finlit.uz 

qog‘ozlar bilan bog‘liq operatsiyalarini amalga oshirish bilan bog‘liq 
mablag‘larni saqlaydi8.  

Oʻzbekiston Respublikasi Markaziy banki mamlakat bank 

tizimidagi depozit sertifikatlari va depozit-jamg‘arma (omonat) 
sertifikatlarini muomalaga chiqarish, muomalada boʻlishini nazorat 

qilish hamda muomaladan chiqarish uchun javobgarlikni olib borar ekan, 

u mamlakat fond bozorining malakali ishtirokchisi sifatida fond 
bozorining faoliyatini muvofiqlashtirish va tartibga solish tizimining 

ajralmas tarkibiy qismi hisoblanadi. 
Koʻpgina mamlakatlar iqtisodiy oʻsish va ijtimoiy farovonlikka 

erishish vositasi sifatida oʻz fond bozorlarining rivojlanishi va 

investitsiya darajasini rag‘batlantirishga harakat qilib borishadi. Shular 
qatorida Oʻzbekistonda ham fond bozorini rivojlantirish orqali mamlakat 

iqtisodiyotini rivojlantirishga harakatlar boshlandi. Lekin hali ham fond 

bozori va tijorat banklari orasidagi munosabatlar toʻlaligicha ma’lum bir 
me’yorga kelmagan. 

Rivojlangan mamlakatlardan farqli ravishda Oʻzbekistonda 

ularning tajribasini oʻrgangan holda bosib oʻtiladigan yoʻlni qisqartirish 
uchun bir qancha imkoniyatlar mavjud. Bunda albatta tijorat banklari 

asosiy oʻrin egallaydi. Shu sababli ham Oʻzbekiston tijorat banklari bilan 

uzviy bog‘langan, investitsion jozibador, professional ishtirokchilar 
bilan boyigan kuchli fond bozori tuzish strategiyasini ishlab chiqishi 

zarur hisoblanadi. 

Butun dunyo banklari qimmatli qog‘ozlar bozorida faol rol oʻynab, 
nafaqat investor va emitent, balki vositachi sifatida ham harakat qiladi. 

Biroq, turli davlatlarda ularning qimmatli qog‘ozlar bozoridagi roli bir 

xil emas. Qoʻshma Shtatlar va Yaponiyada rivojlangan banklarning 
segmentlangan tuzilmasi depozitlarni qabul qilish, qisqa muddatli 

kreditlar berish boʻyicha bank operatsiyalarini sanoat kompaniyalarining 

qimmatli qog‘ozlarini chiqarish, joylashtirish operatsiyalaridan hamda 
ba’zi maxsus xizmatlar turlaridan (sug‘urta, koʻchmas mulk bilan bog‘liq 

7Alimov I.I., Xusanboyev A.F., Ikrampov A.I. «Tijorat banklarinning qimmatli qogʻozlar bilan 

operatsiyalari» T:. Toshkent Davlat Iqtisodiyot Universiteti. 2010-y. 56-b. 
8 Gulmira, U. (2023). Theoretical basis of management of the financial stability of the banking 

system. International Journal of Advance Scientific Research, 3(05), 126-130. 

operatsiyalar va boshqalar.) qonuniy ravishda ajratadi.  

Umumjahon tuzilmasi bilan qonunda ayrim operatsiyalar turlari va 

moliyaviy xizmatlar sohalari boʻyicha cheklovlar mavjud emas. Bu 

turdagi universal banklar bir qator G‘arbiy Yevropa mamlakatlarida – 

Germaniya, Fransiya, Shveytsariya, Buyuk Britaniya va boshqalarda 
rivojlangan. Bu mamlakatlarda bank sektori faoliyatida moliya 

institutlarining yuqori darajada oʻzini-oʻzi nazorat qilishi, ularning bank 

hamjamiyati tomonidan ishlab chiqilgan urf-odat va an’analarga qat’iy 
amal qilishi muhim oʻrin tutadi. 

Banklarning investitsion faoliyati yangi qimmatli qog‘ozlarni 

joylashtirishni kafolatlash (anderrayting), shuningdek, mijozlarga qaysi 
turdagi qimmatli qog‘ozlarni chiqarish, qachon va qanday taklif qilish 

kerakligi haqida maslahat berishdan iboratdir. Tabiiyki, bu funksiyalar 

an’anaviy, ya’ni tijorat funksiyalari bilan birlashtirilgan. Tijorat 
funksiyalari, asosan, depozitlarni qabul qilish va depozitlarga 

toʻlanganidan yuqori stavkalarda kreditlar berishdan iborat. Ushbu 

sohadagi foyda pul qiymati (depozitlar boʻyicha toʻlangan) va 
kapitalning daromadliligi (ssudalar boʻyicha hisoblangan foizlar) 

oʻrtasidagi foiz farqidan olinadi9. 

Banklarning investitsion faoliyatidan asosiy maqsad kapitalni 

koʻpaytirish va uni likvidli shaklda saqlanishini, barqaror faoliyati hamda 

amalga oshirilayotgan operatsiyalarining daromadliligini ta’minlashdan 

iboratdir. Bu faoliyat bilan shug‘ullanish bankning oʻsib borayotgan 
moliyaviy ehtiyojlarini qondirish maqsadida sarmoyalarning samarali 

yoʻnalishlarini belgilab beradi. Investitsiyalarni amalga oshirishning 

maqsadi – sarmoyalarni xavfsiz investitsiya qilgan holda tegishli foyda 
olish hamda bankning joriy pul sarmoyalari hisobiga foyda olishga 

boʻlgan ehtiyojlarini kelgusida qondirishdan iboratdir. Yuqoridagilardan 

kelib chiqqan holda banklarning qimmatli qog‘ozlar bozoridagi 
faoliyatdan asosiy maqsadlari sifatida quyidagilarni koʻrsatish mumkin: 

➢ qimmatli qog‘ozlar chiqarish asosida kredit va hisob-kitob 

faoliyati yuritish uchun qoʻshimcha pul resurslarini jalb qilish;  
➢ qimmatli qog‘ozlarga sarflangan va oʻz investitsiyalaridan 

bankka toʻlanadigan foiz va dividendlar evaziga hamda qimmatli 

qog‘ozlarning kurs qiymati oshishi tufayli foyda olish;  
➢ mijozlarga qimmatli qog‘ozlar operatsiyalariga doir xizmatlar 

koʻrsatishdan foyda olish;  

➢ erkin raqobat asosida bankning xizmat sohasini kengaytirish 

hamda korxona va tashkilotlarning kapitallarida qatnashish evaziga 

yangi mijozlarni jalb qilish; 

➢ bankning qimmatli qog‘ozlari orqali resurslarni jalb qilish va 
ulardan foydalanish; 

➢ bankning likvidli mablag‘lariga qoʻyilmalarning 

daromadliligini ta’minlagan holda likvidlik zaruriy zahirasini saqlab 
borish; 

➢ mijozlarning qimmatli qog‘ozlarni olib-sotishdan hamda 

moliyaviy risklarni qimmatli qog‘ozlar hosilalari bilan amalga 
oshiriladigan operatsiyalar orqali sug‘urta qilish kabilarni keltirishimiz 

mumkin. 

Tijorat banklarining mamlakatimiz qimmatli qog‘ozlar bozori 
ishtirokchisi sifatida ular boshqa xoʻjalik yurituvchi subyektlardan farqli 

ravishda, ushbu bozorning malakali ishtirokchisi sifatida bir vaqtning 
oʻzida bir necha xildagi vazifalarni bajarishi mumkin. Bu vazifalar 

quyidagilardan iboratdir: 

 qimmatli qog‘ozlarning aksiyalar, depozit depozit jamg‘arma 
sertifikatlari, depozit sertifikatlarini muomalaga chiqaruvchi emitentlar 

sifatida; 

 oʻz mijozlariga qimmatli qog‘ozlar bozoriga doir maslahatlar, 
ular uchun reestr yurituvchi va depozitar operatsiyalarni bajaruvchi 

sifatida: 

 iqtisodiyotning boshqa xoʻjalik yurituvchi subyektlari va 

davlatning qimmatli qog‘ozlarini sotib oluvchi sarmoyadorlar sifatida; 

 oʻz mijozlariga qimmatli qog‘ozlarga investitsiyalar qilish 

uchun ularga berilgan qimmatli qog‘ozlar va pul mablag‘larini 
boshqarish boʻyicha xizmatlar koʻrsatadigan investitsiya instituti sifatida 

qatnashishi mumkin. 

Tijorat banklarining fond bozorida professional ishtirokchi 

sifatida amalga oshiruvchi operatsiyalari: 

➢ emission operatsiyalar 

➢ market-meykerlik 
➢ konsalting 

➢ anderrayterlik 

➢ brokerlik 
➢ depozitar 

➢ investitsion operatsiyalar 

➢ vositachilik operatsiyalari 
 

Yuqorida koʻrsatilganidek, tijorat banklari oʻz faoliyatida turli 

toifadagi sarmoyadorlar uchun keng miqyosda maslahat berish 

xizmatlarini koʻrsatish, mijozlarning investitsion siyosatini 

shakllantirish, loyihaviy moliyalashtirishni tashkil etishdan boshlab, 

qimmatli qog‘ozlar portfelini boshqarish va dividendlarni olishgacha 
boʻlgan yordamni koʻrsatishi mumkin. Tijorat banklari qimmatli 

qog‘ozlar bozorida turli kreditorlar va sug‘urtachilar, depozitar va kliring 

hisob-kitob markazlarining tashkilotchilari sifatida ishtirok etishlari 
mumkin. Banklarga ushbu faoliyat turlari bilan fond bozorida 

shug‘ullanishga “Banklar va bank faoliyati toʻg‘risida” gi qonunning 5-

moddasida (qimmatli qog‘ozlarni chiqarish, xarid qilish, sotish, ularning 
hisobini yuritish va ularni saqlash, mijoz bilan tuzilgan shartnomaga 

binoan qimmatli qog‘ozlarni boshqarish, ular bilan boshqa 

operatsiyalarni bajarish) ruxsat berilgan10. 
Oʻzining ulkan moliyaviy salohiyati, shu jumladan iqtisodiyotni 

rivojlantirishning hozirgi bosqichida qimmatli qog‘ozlar bozorida u yoki 

bu tarzda ishtirok etmasdan, bevosita bank vazifalarini bajarish 
imkoniyati boʻlmaganligidan foydalanib, tijorat banklari fond bozorida, 

uning bevosita malakali ishtirokchisi sifatida hamda umuman qimmatli 

qog‘ozlar bilan savdoni rivojlantirish uchun yetarli qulay shart-

sharoitlarni shakllantiradigan bozor umumiy infratuzilmasining muhim 

yordamchi muassasasi sifatida tobora koʻproq muhim oʻrinni egallab 

bormoqda.  
Oʻzbekiston Respublikasida tijorat banklari faqatgina oʻziga xos 

noyob muassasalar hisoblanib, hozirda ular amaliyotda milliy fond 

bozorining barcha vositalarini: aksiyalar, davlat qisqa muddatli 
obligatsiyalari, davlat oʻrta muddatli g‘azna majburiyatlari, depozit 

sertifikatlari, depozit jamg‘arma sertifikatlari, veksellar bilan faoliyat 

olib borishni oʻzlashtirib olib, hozirgi vaqtda ular qimmatli qog‘ozlar 
bozorida bir vaqtning oʻzida ham emitent, ham sarmoyadorlar va 

investitsiya instituti sifatida chiqmoqda. Mazkur operatsiyalar 

institutning kompleks harakatlarini namoyon qila oladi. 
Xulosa. Xulosa qilib quyidagilarni keltirishimiz mumkin: har 

qanday iqtisodiyotda boʻlganidek, ba’zi tarmoqlarda ma’lum davr 
mobaynida pul mablag‘larini yetishmasligi, boshqa tarmoqlarda esa pul 

mablag‘lari vaqtincha boʻsh turib qolishi mumkin. Shu bilan birga, pul 

mablag‘lari yetishmasligidan qiynalayotgan soha muayyan davrdan 
soʻng ortiqcha pul mablag‘lariga ega boʻlib qolishi mumkin yoki 

aksincha. Shu bois ortiqcha pul mablag‘lari egalarini shu pulga muhtoj 

boʻlib turganlarga qaratib qoʻyishga imkoniyat yaratadigan mexanizm 
boʻlishi darkor. Bu mexanizm esa oʻz navbatida fond bozori hisoblanadi.  

